
1. Ynglŷn â’r Rhwydwaith Maethu 
 

Y Rhwydwaith Maethu yw prif elusen faethu’r Deyrnas Unedig.  Y ni yw’r rhwydwaith 
hanfodol ar gyfer maethu, a ddaw â phawb ynghyd sy’n gysylltiedig â gofal maeth.  
Rydym yn cynorthwyo gofalwyr maeth i helpu i weddnewid bywydau plant, ac rydym 
yn gweithio â gwasanaethau maethu a’r sector ehangach i ddatblygu a rhannu 
ymarfer da.   
 
Gweithiwn i sicrhau bod pob plentyn a pherson ifanc mewn gofal maeth yn profi 
bywyd teuluol sefydlog, ac rydym yn angerddol ynglŷn â’r gwahaniaeth a wna gofal 
maeth.  Rydym yn hyrwyddo maethu a cheisiwn greu newid hanfodol fel bod gofal 
maeth y gorau un y gall fod.   
 

 
2. Y rhaglen Cymunedau Maethu 
 
Mae Cymunedau Maethu yn rhaglen genedlaethol o welliannau a chymorth dan 
arweiniad Y Rhwydwaith Maethu yng Nghymru, ac fe’i hariannir gan Lywodraeth 
Cymru o 2020 tan 2023.  Fel rhan o’n rhaglen Cymunedau Maethu, rydym yn 
cynhyrchu cyfres o bapurau briffio ar gyfer y gymuned faethu yng Nghymru sy’n 
cwmpasu ystod o bynciau perthnasol a defnyddiol.  Mae’r papur briffio hwn yn 
canolbwyntio ar gynlluniau llwybr. 
 
 

3. Cynlluniau Llwybr 
 
 3.1 Beth yw cynllun llwybr? 
 

Cynllun llwybr yw’r cynllun allweddol sy’n amlinellu anghenion pobl ifanc sy’n 
derbyn gofal o 16 mlwydd oed.  Mae hefyd yn nodi’r camau i’w cymryd a’r 
adnoddau i’w rhoi ar waith i gynorthwyo pobl ifanc wrth iddynt baratoi i 
ymadael â gofal. 

 
Mae’r cynllun llwybr yn darparu eglurder a sicrwydd i bobl ifanc am eu hawliau 
fel pobl sy’n ymadael â gofal, sut y caiff eu hanghenion yn y dyfodol eu 
diwallu wrth baratoi am unrhyw bontio y byddant yn ei wneud, a phwy fydd yn 
darparu’r cymorth y mae arnynt ei angen.    
 
Mae’n rhaid i gynlluniau llwybr fod ar waith ar gyfer pob person ifanc 16 a 17 
mlwydd oed sydd wedi derbyn gofal am o leiaf 13 wythnos ar ôl iddynt 
gyrraedd 14 oed.    
 
Mae’r cynlluniau llwybr yn disodli cynlluniau gofal pobl ifanc y cyfeirir atynt yng 
Nghymru fel ‘Cynlluniau gofal a chymorth Rhan 6’, unwaith y maent yn 
cyrraedd 16 oed.   
 
Fodd bynnag, mae’n bwysig cofio y dylai paratoi ar gyfer pontio i oedolaeth 
ddigwydd drwy gydol bywydau plant yn hytrach na dim ond dechrau ar eu 
pen-blwydd yn 16.   

about:blank
about:blank
about:blank

Deddfwriaeth a chanllawiau Llywodraeth Cymru  
Gellir canfod canllawiau i awdurdodau lleol ynglŷn ag ymadael â gofal a 
chynlluniau gofal yn Adran 5, Deddf Gwasanaethau Cymdeithasol a Llesiant 
(Cymru) 2014, Rhan 6, Cod Ymarfer .  
Mae Cod Ymarfer, Rhan 6 yn disgrifio cynlluniau gofal a chymorth y bydd gan 
blant sy’n derbyn gofal ar waith, ac wedyn fel pobl sy’n ymadael â gofal. 

 
3.2 Yr hyn a ddylai cynllun llwybr ei gynnwys: trosolwg   

 
Mae’n rhaid i’r broses cynllunio llwybr ystyried ymhle y bydd y person ifanc yn 
byw a ph’un a ddylai barhau i dderbyn gofal.  Dylai hefyd amlinellu’r cynlluniau 
ar gyfer lle y byddant yn byw fel pobl sydd wedi ymadael â gofal a sut y bydd 
y person ifanc am gael ei baratoi ar gyfer hyn.  Dylai hefyd ystyried pa 
gymorth arall y mae arnynt ei angen, gan adeiladu ar yr hyn sydd wedi bod yn 
eu cynllun gofal a chymorth Rhan 6.    
 
Mae’n rhaid i’r cynllun llwybr roi sylw i’r materion a ganlyn yn ymwneud â’r 
person ifanc:  

 

• iechyd a datblygiad – bydd hyn yn adeiladu ar yr wybodaeth yng 
nghynllun iechyd y person ifanc.  Dylai gynnwys iechyd corfforol, 
emosiynol ac iechyd meddwl.    

 

• addysg, hyfforddiant a chyflogaeth – dylai cynllun addysg personol 
person ifanc barhau tra eu bod yn dal mewn addysg amser llawn neu ran 
amser.  Mae’n rhaid i’w cynllun llwybr ganolbwyntio’n llwyr ar gynllunio 
gyrfa, gan roi ystyriaeth i’w dyheadau, eu sgiliau a’u potensial addysgol.  

 

• cysylltu â rhieni, teulu ehangach a chyfeillion y person ifanc – mae 
hyn yn cynnwys ystyried sut y gall y rhwydwaith hwn annog y person ifanc 
a’i alluogi i bontio i fyw’n annibynnol.  

 

• galluoedd ariannol a rheoli arian – bydd hyn yn canolbwyntio ar allu’r 
person ifanc i reoli’i gyllidau’i hun ac yn cadarnhau’r camau angenrheidiol i 
ddatblygu sgiliau’r person ifanc mewn cyllidebu, arbed a gwario arian.   

 
 

3.3 Pwy a ddylai gymryd rhan mewn cynllunio llwybr? 
 
Bydd llais y person ifanc wrth graidd y broses cynllunio llwybr.  
 
Mae’n rhaid i bobl ifanc fod yn gallu cymryd rhan drwy gydol y broses a 
theimlo’u bod yn berchen ar eu cynllun. 
 
Dylai fod gan bobl ifanc gynghorydd personol (y cyfeirir ato fel ‘PA’ yn 
Saesneg) i’w cynorthwyo.  Mae canllaw 6 y Cod Ymarfer yn nodi y dylai’r 
cynorthwyydd personol weithredu fel ‘canolbwynt’ ac y dylai pobl ifanc wybod 
pwy ydynt a sut i gysylltu â nhw.  
 

about:blank
about:blank

Mae’r cyfraniadau a ganlyn gan oedolion arwyddocaol a gweithwyr 
proffesiynol tuag at y broses cynllunio llwybr yn cynnwys:  

 

• Rhieni’r person ifanc neu eraill sydd â chyfrifoldeb rhiant, a’u rhwydwaith 
teuluol ehangach.  

• Gofalwr maeth cyfredol y person ifanc ac unrhyw ddarparwr llety yn y 
dyfodol.   

• Cynrychiolydd o faes addysg, coleg neu ddarparwr hyfforddiant y person 
ifanc, a Gyrfa Cymru.  

• Unrhyw weithwyr proffesiynol meddygol perthnasol sy’n gysylltiedig â’u 
gofal iechyd.   

• Eu hymwelydd annibynnol (lle y’i penodwyd). 

• Eu heiriolwr. 

• Eu swyddog adolygu annibynnol (IRO).  

• Eu cynghorydd personol (PA).   

• Cynrychiolwyr y gwasanaeth cyfiawnder ieuenctid os yw’r person ifanc 
mewn cysylltiad.   

• Eraill a allai wneud cyfraniad megis gwarcheidwaid arbennig neu ofalwyr 
sy’n berthnasau. 

 
3.4 Cwblhau’r cynllun llwybr 

 
Cytunir ar drefniadau i gwblhau’r cynllun llwybr yn adolygiad statudol y person 
ifanc sy’n dilyn eu pen-blwydd yn 16 oed.    

 
Y gweithiwr proffesiynol sy’n paratoi’r cynllun llwybr fel arfer fydd gweithiwr 
cymdeithasol dynodedig y person ifanc.  Byddant yn cwblhau’r rhannau hyn 
o’r cynllun:  

 

• Cryfderau ac anghenion y person ifanc. 

• Gweithredoedd i’w cymryd a/neu wasanaethau i’w darparu i ddiwallu 
anghenion canfyddadwy.   

• Amledd a hyd y gwasanaethau sydd i’w darparu.   

• Y person/asiantaeth sy’n gyfrifol am ddarparu/hwyluso’r gwasanaeth. 

• Pwyntiau penodol pan fydd cynnydd ar y cynllun yn cael ei fonitro, ei 
adolygu a’i ddiweddaru.  

 
Bydd cadarnhad o ‘Gynllun B’ yn ddefnyddiol fel dull o ategu os nad yw 
elfennau o’r cynllun gwreiddiol yn bosibl mwyach. 
 
Mae’n rhaid cofnodi ac ymgorffori barn y person ifanc yn y cynllun llwybr, gan 
ddefnyddio iaith y maent yn ei deall. 
 
Mae’n rhaid rhoi copi o’r cynllun i’r person ifanc, a dylai pawb sy’n cymryd 
rhan ei lofnodi. 

 
3.5 Adolygiadau  
 

about:blank

Dylid adolygu’r cynllun llwybr o leiaf bob chwe mis.  Fodd bynnag, gall y 
person ifanc ofyn am gyfarfod adolygu unrhyw adeg.  
 
Pa bryd bynnag y caiff y cynllun ei adolygu a’i ddiweddaru, dylai pawb sy’n 
cymryd rhan ei lofnodi.   

4. Cynnwys y cynllun llwybr: yn fanwl 
 
 4.1 Iechyd a lles 
 

Dylai’r cynllun llwybr roi manylion unrhyw gymorth y bydd y person ifanc yn ei 
dderbyn parthed ei anghenion iechyd.  Dylai hefyd roi ystyriaeth i les corfforol 
a meddyliol y person ifanc, a pha wasanaethau iechyd cyffredinol neu 
arbenigol, os o gwbl, sydd angen eu cynnwys.    
 
Mae’r cynllun llwybr hefyd yn ymwneud â chynorthwyo’r person ifanc i 
ddatblygu ffordd o fyw iach.  Er enghraifft, gallai gynnwys ymrwymiad i’w 
gynorthwyo gyda grwpiau buddiant lleol, gweithgareddau chwaraeon neu 
wirfoddoli, neu weithgareddau grŵp i gymheiriaid.   
 
Fel rhan o’r broses cynllunio llwybr, anogir y person ifanc i rannu â’i weithiwr 
cymdeithasol a/neu gynghorydd personol ei syniadau a’i deimladau, sut 
mae’n ymwneud â phobl eraill, ac a oes yna unrhyw bethau a allai’i helpu â 
hynny. 

 
4.2 Addysg, hyfforddiant a chyflogaeth 
 
Dylai’r cynllun llwybr sicrhau bod gan y person ifanc bopeth y mae arno’i 
angen i lwyddo yn ei yrfa, a’i fod ar y trywydd iawn i gyflawni nodau’i yrfa.  .  
Bydd yn cadarnhau sut y bydd yr awdurdod lleol yn eu cynorthwyo’n ariannol, 
yn cynnwys cael deunyddiau a chyfarpar Technoleg Gwybodaeth.  Bydd y 
cynllun yn cadarnhau modd o gael at bob cyfle ar gyfer cyflogaeth, addysg a 
hyfforddiant. 

 
4.3 Teulu a rhwydweithiau cymdeithasol 
 
Nod yr elfen hon yw nodi systemau cymorth y person ifanc a, thrwy gynllunio 
ar ôl hynny, gynorthwyo’r person ifanc i gynnal a datblygu’r rhain a chlymau 
cymunedol eraill. 

 
4.4 Arian  
 
Mae’n bwysig iawn bod y person ifanc yn cael cadarnhad o’r cymorth ariannol 
y bydd yn ei gael gan yr awdurdod lleol.  Bydd hyn yn cynnwys datganiad o’i 
holl hawliadau, unrhyw gymorth efallai y bydd arno’i angen i gyllidebu, cynilion 
a all fod ganddo/ganddi, neu fudd-daliadau y mae ganddynt hawl iddynt.   
 
Gallai fod ar bobl ifanc angen cymorth ariannol ar gyfer ystod o 
weithgareddau, yn cynnwys, er enghraifft, gwersi gyrru.   

Mae cyngor a gwybodaeth 
annibynnol am fudd-daliadau ar 
gael oddi ar y dolenni gwe isod. 
 

Turn2us 
 

Entitledto 
 

Money Helper 
 

Shelter Cymru 
 

Cyngor Ar Bopeth 
 

 
 

4.5 Lletya 
 
Mae angen archwilio opsiynau lletya ar ôl i berson ifanc fynd ymlaen i 
annibyniaeth.  Dylai’r awdurdod lleol asesu anghenion lletya’r person ifanc.  
Mae hyn yn cynnwys gwirio hygyrchedd y lleoliad (e.e., cysylltu ag adrannau 
tai i sicrhau bod llety’n diwallu holl anghenion yr unigolyn i’w alluogi i deimlo’n 
ddiogel, yn sicr, ac yn rhan o’r gymuned), diogelwch, biliau a rhent unrhyw 
gartref newydd arfaethedig.  

Gall y broses cynllunio llwybr ystyried y cynllun Pan Fydda i’n Barod.  Mae 
hwn yn rhoi’r hawl i bobl ifanc aros â’u teuluoedd maeth ar ôl 18 mlwydd oed 
os yw’r ddwy ochr yn cytuno â hyn.  Mae’r gofalwyr maeth yn trosi i ofalwyr 
Pan Fydda i’n Barod, ac mae cytundeb ‘byw gyda’i gilydd’ yn cael ei lunio 
rhwng y person ifanc a’r teulu.  
 
Os nad yw person ifanc yn fodlon ar y lle y mae’n byw, mae angen trafod hyn 
ar fyrder gyda’i gynghorydd personol ac yn adolygiad y cynllun llwybr.     

 
4.6 Hunaniaeth  
 
Mae a wnelo hunaniaeth â phwy yw’r person ifanc.  Bydd y gweithiwr 
cymdeithasol a’r cynghorydd personol yn cynghori ac yn cynorthwyo’r person 
ifanc o ran ffynonellau gwybodaeth am eu hanes a sut i gael copïau.  Efallai 
hefyd y bydd yna lyfr stori bywyd wedi’i gwblhau.    

 
4.7 Cyffredinol 

 
Dylai’r cynllun hefyd ystyried pa mor barod yw’r person ifanc ar gyfer yr heriau 
fel oedolyn.  A oes yna bethau y mae arnynt angen eu dysgu i fod yn barod i 
fyw’n annibynnol, a sut y gwna’r awdurdod lleol eu cynorthwyo i wneud 
hynny? 
 

about:blank
about:blank
about:blank
about:blank
about:blank
about:blank

Dylent hefyd sicrhau bod gan y person ifanc y dogfennau adnabod cywir, rhif 
yswiriant gwladol, trwydded yrru a phasbort, a’u bod yn gwybod eu hawliau o 
dan ddiogelu data i weld dogfennau. 
Nod yr adran hon yw sicrhau bod y person ifanc yn ystod y broses cynllunio 
llwybr yn ennill ystod o sgiliau (ymarferol a rhyngbersonol) sydd yn ei baratoi 
ar gyfer byw’n annibynnol.  
 
 

5.  Pobl ifanc yn y ddalfa 
 
Os yw person ifanc yn mynd i lety diogel neu ddalfa, mae’n rhaid i’w gynllun llwybr 
barhau.  Mae’n ymarfer da bod ymweliad cyntaf y gweithwyr cymdeithasol yn 
digwydd o fewn deg diwrnod gwaith ar ôl i’r person ifanc fynd i’r ddalfa.  Dylai fod 
yna hefyd adolygiad o’r cynllun llwybr o leiaf fis cyn iddo adael.     
 
 

6. Cynlluniau llwybr ar gyfer person ifanc hyd at 25 oed   
  

Mae gan y rheiny sydd dros 18 oed sy’n gymwys ar gyfer gwasanaethau ymadael â 
gofal, neu sy’n ailddechrau ar raglenni addysg neu hyfforddiant ar ôl 21 oed, hawl i 
barhad mewn cymorth gan gynghorydd personol.    

 
Mae’r broses cynllunio llwybr yn parhau hyd at 25 mlwydd oed.  Wrth iddynt 
aeddfedu a chael mwy o brofiad, gellir annog pobl ifanc i gymryd cyfrifoldeb cynyddol 
am yr adolygiadau o’u cynllun llwybr, a hyd yn oed gadeirio’r cyfarfodydd os ydynt yn 
dymuno. 
 
Mae dyletswyddau’r awdurdod lleol yn parhau cyhyd ag y mae’r person ifanc yn 
parhau yn ei raglen addysg neu hyfforddiant y cytunwyd arni.  Cadarnheir 
dyletswyddau’r awdurdod lleol mewn cynllun llwybr diwygiedig ac sydd wedi’i 
ddiweddaru.    

 
Os nad yw person 18 oed neu hŷn sy’n ymadael â gofal yn parhau mewn addysg 
neu hyfforddiant, yna dylid dod â’r broses cynllunio llwybr i ben mewn ffordd y cytunir 
arni erbyn yr adeg y mae’r person ifanc yn cyrraedd 21 oed, a dylid eu cynghori 
ynglŷn â manylion cysylltu os bydd arnynt anghenion am wasanaethau yn y dyfodol.    

 
6.1 Cadw mewn cysylltiad  

 
Dylai cynghorydd personol y person ifanc egluro sut y bydd yn cadw mewn 
cysylltiad, er enghraifft, drwy decstio, galwadau ffôn neu e-bost.  Dylid hefyd 
hysbysu’r person ifanc am unrhyw newidiadau ymysg staff.     
 
Os collir cysylltiad â pherson ifanc, mae’n rhaid i’r cynghorydd personol 
gymryd camau rhesymol i ailgysylltu â’r person ifanc.  Fodd bynnag, dylid 
parchu dymuniadau’r person ifanc bob amser ac mae ganddo’r hawl i wrthod 
cymorth. 

7. Cynghorion gwych 

7.1 Cwestiynau y gall pobl ifanc eu gofyn    
 

 

• Pa bryd y dylwn i fod wedi dechrau ar fy nghynllun llwybr?    

• A wrandawir arnaf?  A ydwyf wedi cael llawer o gyfleoedd i 
ddweud wrth fy nghynghorydd personol neu fy ngweithiwr 
cymdeithasol am fy nghynlluniau ar gyfer y dyfodol a pha gymorth 
y credaf y gallwn ei angen i wireddu’r cynlluniau hynny?  

• A ydwyf yn gwybod i le y gallaf fynd i gael cymorth os credaf na 
wrandawir arnaf?  

• A yw’r holl wybodaeth gennyf y mae arnaf ei hangen i deimlo’n 
wybodus ac i wneud penderfyniadau am fy nyfodol? 

• A ydwyf wedi cynnwys fy ngofalwyr maeth yn fy nghynllun fel y 
gallant ddweud gair drosof? 

• A ofynnwyd i’r holl bobl iawn pa gymorth y bydd arnaf ei angen 
wrth imi symud i annibyniaeth?  

• A yw fy nghynllun yn cwmpasu iechyd, addysg, hyfforddiant, 
sgiliau, cyflogaeth, arian, hunaniaeth, perthnasoedd a lletya? 

• A yw fy nghynllun yn dweud yn union beth mae arnaf eisiau iddo’i 
ddweud?  Os nad ydyw, a ydwyf yn gwybod beth i’w wneud? 
(Dylech ond llofnodi’ch cynllun pan ydych yn fodlon â beth mae’n 
ei ddweud.) 

• A oes gen i gopi o fy nghynllun? (Dylai fod gennych – a pheidiwch 
ag anghofio gofyn am gopi print os dyna yw’ch dymuniad.) 

• A ydwyf yn gwybod pa bryd yr adolygir fy nghynllun? (Dylai 
ddigwydd o leiaf bob chwe mis.) 

 

 
7.2 Yr hyn y dylai ymarferwyr a gofalwyr maeth ei wybod    
 

 

• Dylai fod gan y person ifanc ddealltwriaeth bendant o’r broses 
cynllunio llwybr.    

• Dylid cytuno ar amserlen ar gyfer cwblhau’r cynllun llwybr yn 
adolygiad statudol nesaf y plentyn ar ôl ei ben-blwydd yn 16 oed.    

• Dylai fod yna sesiynau cynllunio llwybr ag oedolion arwyddocaol 
a gweithwyr proffesiynol eraill sy’n gysylltiedig â’r person ifanc.  

• Bydd yna gyfrifoldeb ar y gweithiwr cymdeithasol i sicrhau bod y 
cynllun llwybr yn cael ei gwblhau.  Fodd bynnag, gallant ofyn i 
bobl arwyddocaol eraill gwblhau adrannau perthnasol.  Pan fo 
asiantaethau eraill yn rhan o’r broses o baratoi cynllun llwybr 
person ifanc, mae’n ymarfer da sicrhau bod ganddynt gopi o’r 
rhan berthnasol.    

• Dylid cymryd gwybodaeth ychwanegol o ffeiliau gofal y person 
ifanc.  

• Dylid rhannu’r asesiad a gwblhawyd â’r person ifanc, gan 
amlygu’r anghenion, y cryfderau a’r sgiliau canfyddadwy sydd i’w 
cynnwys yn y cynllun llwybr.     

• Dylai’r gwasanaethau a/neu’r adnoddau sydd i’w darparu a’r 
amserlenni ar gyfer y camau i’w gweithredu a gynhwysir yn y 
cynllun gael eu trafod â’r person ifanc. 

• Unwaith y bydd y drafft o’r cynllun llwybr wedi’i gwblhau, bydd y 
person ifanc yn penderfynu at bwy yr anfonir copi i fwrw sylw ar y 
drafft. 

• Bydd y person ifanc yn cadarnhau’i foddhad â’r drafft terfynol a 
bydd llofnodion yr holl bartïon perthnasol wedi’u cael.    

• Bydd y person ifanc yn penderfynu pwy a ddylai gael copi o’r 
cynllun llwybr a gwblhawyd, yn cynnwys ei swyddog adolygu ac 
eraill a nodir yn y cynllun.  Rhoddir copi ar ffeil y person ifanc.   
 

  
 
8. Adnoddau gan Y Rhwydwaith Maethu 

 
Taflenni Gwybodaeth 
Mae’r Rhwydwaith Maethu hefyd wedi cynhyrchu nifer o daflenni gwybodaeth am 
amrywiaeth o bynciau: 
 
Pobl sy’n ymadael â gofal – llety a chymorth 
Maethu plant a phobl ifanc ar eu pen eu hunain sy’n ceisio lloches 
Cronfa Dydd Gŵyl Dewi  
Deddf Gwasanaethau Cymdeithasol a Llesiant (Cymru) 2014 
Pan Fydda i’n Barod 
 
Ffynnu  
Mae’r Rhwydwaith Maethu yng Nghymru yn cyhoeddi Ffynnu, cylchgrawn pobl ifanc 
ar gyfer y rheiny sy’n 12-16 mlwydd oed.  Maent wedi cynhyrchu rhifyn arbennig yn 
canolbwyntio ar gynlluniau llwybr , a gellir canfod rhestr lawn o rifynnau Ffynnu o’r 
gorffennol yma.  
 
Pan Fydda i’n Barod 
Bydd Pan Fydda i’n Barod yn rhoi’r hawl i bob person ifanc sy’n byw â theuluoedd 
maeth yng Nghymru aros â’u gofalwyr maeth unwaith y byddant yn cyrraedd 18 oed.  
Newidiwyd y gyfraith ar ôl ymgyrch gan Y Rhwydwaith Maethu yng Nghymru.    

 
Mae’r Rhwydwaith Maethu yng Nghymru hefyd wedi cynhyrchu ffilm Pan Fydda i’n 
Barod, ar ran Llywodraeth Cymru, sy’n canolbwyntio ar bobl ifanc ac sy’n ystyried 
pryderon gofalwyr a phobl ifanc.  
 
Mae yna hefyd ganllaw Holi ac Ateb i Pan Fydda i’n Barod, y gellir ei ganfod yma. 

9.  Sefydliadau sy’n cynnig rhagor o gymorth a chefnogaeth 
 
Llinell Faethu Cymru 
Mae Llinell Faethu Cymru yn darparu llinell gymorth a chyngor am ddim, sy’n 
darparu gwybodaeth am bob agwedd o ofal maeth, yn cynnwys treth ac yswiriant 
gwladol, budd-daliadau, lwfansau ac yswiriant.  Mae hefyd yn cynnig cymorth 
cyfrinachol, yn cynnwys i’r rheiny sy’n wynebu honiad, neu sydd efallai’n bryderus 
am gynllun gofal, neu sy’n ansicr ynglŷn â’r ddeddfwriaeth a’r canllawiau yn 
ymwneud â gofal maeth yng Nghymru. 
 
Ffoniwch ni ar 0800 316 7664 o 9.30yb - 12.30yp o ddydd Llun i ddydd Gwener. 
Os ydych yn ffonio unrhyw adeg arall, gadewch neges, os gwelwch yn dda, a bydd 
rhywun yn eich ffonio yn ôl cyn gynted ag y bo modd. 
 
Gallwch anfon e-bost atom yn Fosterlinewales@fostering.net 
 
Voices from Care Cymru 
Mae Voices from Care Cymru yn sefydliad cenedlaethol, annibynnol, Cymreig sy’n 
ymroddedig i gynnal hawliau a lles plant a phobl ifanc sydd wedi cael profiad o ofal.  
Gellir canfod mwy o wybodaeth a chymorth ar eu gwefan. 
 
Tros Gynnal 
Tros Gynnal (TGP Cymru) yw’r brif elusen hawliau plant a leolir yng Nghymru, sy’n 
cynorthwyo ac yn cynrychioli plant a phobl ifanc sy’n agored i niwed.  Gellir cael mwy 
o newyddion a gwybodaeth oddi ar eu gwefan. 
 
NYAS Cymru 
Mae NYAS Cymru yn lleisio dros hawliau plant a phobl ifanc, gan sicrhau bod eu 
lleisiau’n cael eu clywed a’u bod yn cael y cymorth a’r gefnogaeth y mae arnynt ei 
hangen.  
 
Llywodraeth Cymru 
Gellir gweld Deddf Gwasanaethau Cymdeithasol a Llesiant 2014 a Chod Ymarfer 6 – 
gweler Pennod 5: Ymadael â Gofal, yma.  

 
Plant yng Nghymru.  Mae yna nifer o adnoddau addysgiadol ar gael ar y wefan 
hon. 
 
Canolfan Gyfreithiol y Plant, Cymru.  Mae’r wefan hon yn cynnwys nifer o 
adnoddau. 
 
Shelter Cymru 
Mae yna gyngor llawn cymorth ar y wefan hon ar gyfer pobl sy’n ymadael â gofal 
sy’n symud i’w cartref eu hunain. 

  
Sefydliad Roots   
Mae Sefydliad Roots yn elusen dan arweiniad gwirfoddolwyr sy’n cynorthwyo pobl 
ifanc mewn gofal, pobl sydd wedi ymadael â gofal, plant mewn angen ac oedolion 
sydd wedi ymadael â gofal.   

Sefydliad Rees   
Nod Sefydliad Rees yw helpu pobl sydd wedi cael profiad o ofal i ffynnu, ac maent 
yn gweithredu nifer o brosiectau ar gyfer pobl sydd wedi cael profiad o ofal. 
 

 
 

 

10. Sut y gall Y Rhwydwaith Maethu helpu  

 
Mae’r Rhwydwaith Maethu yn cynnig cyngor, gwybodaeth a chymorth.  Mae ein 
harbenigedd a’n gwybodaeth bob amser yn gyfoes ac ar gael drwy’n llinellau 
cymorth, ein cyhoeddiadau, ein hyfforddiant a’n gwasanaeth ymgynghori hanfodol i 
aelodau.    

 
 
Hyfforddiant a gwasanaeth ymgynghori  
Lle bynnag rydych yn eich gyrfa faethu, fel gofalwr maeth, gweithiwr cymdeithasol 
neu reolwr, mae gan Y Rhwydwaith Maethu ystod o hyfforddiant sydd wedi’i 
gynllunio i ddiwallu’ch anghenion datblygu.  I gael mwy o wybodaeth, anfonwch e-
bost at wales@fostering.net , os gwelwch yn dda. 
 
Manylion cysylltu 
Os hoffech fwy o wybodaeth, cysylltwch, os gwelwch yn dda, â: 
maria.boffey@fostering.net  
 
Y Rhwydwaith Maethu yng Nghymru  
33, Heol y Gadeirlan, Caerdydd CF11 9HB. 
Ffôn: 029 2044 0940  
E-bost: wales@fostering.net  
Gwefan: thefosteringnetwork.org.uk 
 
Canfyddwch ni ar Facebook: facebook.com/thefosteringnetwork  
Dilynwch ni ar Twitter: @fosteringnet  
Dilynwch ni ar Instagram: @fosteringnet 
 

 /thefosteringnetwork      @fosteringnet   @thefosteringnetwork 
 
 
© Y Rhwydwaith Maethu 2022 
 
 
Rhwydwaith Maethu Cofrestrwyd yng Nghymru a Lloegr fel cwmni cyfyngedig rhif 1507277. 
Elusen gofrestredig rhif 280852.  Rhif cofrestru ar gyfer TAW 231 6335 90  
Swyddfa gofrestredig 87, Blackfriars Road, Llundain SE1 8HA. 

